
Амăш кĕтнĕ. Хĕрĕ таврăнман.

Çулçă тăкнă сарăхнă вăрман,

Ĕнтĕ çавăрттарнă çил-тăман, —

Хĕрĕ таврăнмаи та таврăнман.



Хĕрĕ пулнă паттăр партизан.

Хĕрĕ пулнă чăн-чăн арăслан.

Савăнса ӳссе, мĕн ачаран

Çĕршыва юратнă вăл чунтан.



Амăш çуннă. Хĕрĕ таврăнман.

Çĕр тасалнă шавлă шыв-шуртан,

Ĕнтĕ куç та уçнă шур тюльпан, —

Хĕрĕ таврăнман та таврăнман.



Хĕрĕ тухайман пĕр ункăран.

Тарăхнă вăл хăй аманнăран,

Юн юхтарнă, кайнă вăл ăнран...

Хĕпĕртенĕ, савăннă тăшмăн.



Амăш сиснĕ амăш пулнăран.

Амăшĕ васканă аякран:

«Хĕрĕм! Хĕрĕм!!» Хĕрĕ чăтайман.

Паттăррăн куç хупнă — паранман.



Амăшĕн чĕри чултан пулман

Тухайман вăл çак уçланкăран.

Мрамор постамент çинчен паян

Систерет вăл кашнине: «Ан ман!»



...Саласпилс! Ăшри хӳхлевĕм ман!

Саласпилс! Сана никам манман.

Чĕресем тухасшăн кăкăртан,

Çĕр пин амăш шăпине курсан.

  